Ya ikalwan hulat ni apostol Pablo
kanlan ampaniwala kan Apo
Jesu-Cristo ha

Corinto

Paunan habi

Ha unan hulat ni apostol Pablo kanlan ampani-
wala kan Apo Jesu-Cristo ha balayan Corinto, ay
hinabyanan na hila gawan ayn hilan pamikaka-
sundo, haka gawan ha main hilan kaatag pon ya
andaygén ya alwan mangéd. Hiniraw na hila ét (2
Corinto 2:1;12:14; 13:1-2) noa, a hila ét nanggilam,
kabay hadyay lungkot na hén nag-orong ya ha
balayan Efeso.

Nanoro ya ha balayan Troas bayo ha probin-
syan Macedonia, haka bayro nan natupa hiTito ya
ubat ha balayan Corinto. Hadyay higla ni apostol
Pablo hén namwangan na kan Tito ya naghéhé
hilay ampaniwala kan Apo Jesu-Cristo ha balayan
Corinto, haka ayn hilay nan hakit nakém kan apos-
tol Pablo (2 Corinto 7:5-7).

Di ha ikalwan hulat na kanla, ya hinulat na hén
atsiyahaprobinsyan Macedonia, ay hinulatnano
awta hinabyanan na hila hén haton main ungno
kanlan angkapi-tsi-tsipon ya nanalanghang kana.
Hinabyanan na hila ha unan hulat na kanla,
hén alwan ha pahakitan ya nakém la noa, émén
ipamwang kanla no ay-émén kahlay ya paman-
lugud na kanla. An-ipahlék na di ha ikalwan
hulat kanla ya labay nan makipagkahundo kanla.

Habaytsi ya humonol ét ya laman hén hata hulat
na:
Kabooan hén pinakalaman

Umpisan hulat 1:1-11

Ya an-ihipén ni apostol Pablo hén tungkol kan-
lan patél ha Panginoon ya angkapi-tsi-tsipon
ha Corinto haka hén tungkol ha pamimiyay
na haka ya an-itoro na 1:12-7:16

Ya utoh ni apostol Pablo hén tungkol ha pa-
manipon hén ihawop kanlan ampaniwala ha
Jerusalem 8:1-9:15

An-ilaban ni apostol Pablo ya tungkulan na ha
pangaapostol na 10:1-13:10

Tawlin habi 13:11-13

1 Hiko hi Pablo ya pinili ni Apo Namalyari hén
mag-in apostol ni Apo Jesu-Cristo. Kalamo ko di hi
Timoteo, ya patél tamo ha paniwala.

Ampanulat ako hén habaytsi kamoyun patél ha
Panginoon ya angkapi-tsi-tsipon ha balayan Cor-
into haka kamoyu ya pinili ni Apo Namalyari hén
mag-in kana ha boon probinsyan Acaya.

2 An-ihalangin naén kaw ya dyanan kaw dayi
hén kapatékbékan, haka ingalwan kaw dayini Apo
Namalyari ya Tatang tamo, haka ni Panginoon
Jesu-Cristo.

Pamahalamat ni apostol Pablo ha pamitalaba
ni Apo Namalyari kana

3 Purién tamo hi Apo Namalyari, ya Tatang
ni Panginoon tamon Jesu-Cristo. Hiyay pinan-
gubatan hén ingalo haka pamitalaba ya ayn ka-
pantag. 4 Antalabaén na kitamo ha kaganawan
kairapan tamo, ta émén makatalaba kitamo ét

hén kaatag, hén nanad ha pamitalaba na kan-
tamo. > No ay-émén ya hadyay pamairap kannaén,
gawan ha pamakimiha naén kan Apo Jesu-Cristo,
ay émbayro etaman ya pamitalaba na kannaén.
6 Ya hadyay kairapan ya andanasén naén haka
ya pamairap kannaén ha pamanoro hén habi ni
Apo Namalyari, ay ha ikakangéd haka ha ikaligtas
yo. Ha pamitalaba na kannaén ni Apo Namalyari,
ay makapaytalaba kay etaman kamoyu, ta émén
yo matééh ha parehon pamairap ya ampagtééhan
naén. 7 Angkasigurado naén ya ihundo yoy pani-
wala yo kan Apo Jesu-Cristo, ta muwang naén
no pairapan kaw man, hén nanad kannaén, ay
talabaén na kaw etaman ni Apo Namalyari, hén
nanad ha pamaytalaba na kannaén.

8 Patél ha Panginoon, labay naén hén mamwan-
gan yoy hadyay pamairap kannaén, hén atsi kay
ha probinsyan Asia. Endat naén no matsi kay, ta
pérad tanan a naén matééh ya habayto. 9 Taganan
éndat naén no nilumaténg ya anggaan biyay naén.
Nalyari ya habayto ta émén kay a pahimala ha
kagalingan naén, noa, kan Apo Namalyari bat, ya
ampam-in biyay kanlan natsi. 10 Hiyay namilig-
tas kannaén ha kamatsan, haka hiya pon ét ya
ampamiligtas kannaén. Angkasigurado naén ya
iligtas na kay ha kaganawan ya mamatsi kannaén.
11Thundo yo dayi ya pangipanalangin yo kannaén,
ta @mén mal-at ya magpahalamat kan Apo Namal-
yari gawan ha pamakibat na hén pangipanalan-
gin kannaén hén kal-atan.

No pata a ya pon nakahiraw kanla hi apostol
Pablo

12 An-ipagmahlay naén, ya malinis ya konsin-
sya naén ta ayn paghbabara, haka panay main
kaptégan ya dinyag haka hinabi naén ha balang
miha, lalon-laloy na kamoyu. Habaytoy alwan
gawan ha sarili naén kamwangan, noa, gawan ha
ayn kapantag ya ingalo ni Apo Namalyari. 13-14Ta
yaan-ihulatnaén kamoyu, ay ayn kaatagno alwan
ya agyu yon bahaén haka maintindihan. Améhén
ay a yo pon mantég hén angkaintindihan ya ugali
naén, noa, dayi maintindihan yoy nan mangéd, ta
émén ha pamag-orong ni Panginoon Jesu-Cristo,
ay maipagmahlay yo kay haka maipagmahlay
naén kaw etaman.

15 Gawan angkasigurado ko ya an-ipagmahlay
yo kay, ay naihipan ko hén haton una ya hirawén
kataw bahén hén katalwa, ta émén katalwa kataw
mapahigla. 16 Naihipan kon magdann ako bahén
ha pamaniraw ko di ha probinsyan Macedonia,
haka ha pamag-orong hén ubat di, ay magdann
kina ét dayi bahén, ta pahawop ako ha kailangan
ko ha pamanlumagay ko ha probinsyan Judea.
17 Gawan ha a ko nagdann bahén ha pamani-
raw ko di ha probinsyan Macedonia, ay kayno
éndat yon bat ampangoman ya ihip ko, hén nanad
kanlan ayn limo kan Apo Namalyari ya bat hén
maghabi hén awo hén a la tuparén. 18 Tapat hi
Apo Namalyari, haka tapat kay etaman. A kay am-
paglaram. 19 Taganan a ya balingbing hi Apo Jesu-
Cristo, ya anak ni Apo Namalyari, ya impamwang
naén ni Silvano haka hi Timoteo kamoyu, ta
panay nan antuparén ya pangako na. 20 Hi Apo
Jesu-Cristo ay nanupad hén balang impangako
ni Apo Namalyari, kabay ampakapaghabi kitamo

hén “Amen” ya labay habién “taganan pétég ya
habayto” no puriéntamo hi Apo Namalyari gawan
kan Apo Jesu-Cristo! 21 Hi Apo Namalyari ya
ampamataniéh hén paniwala tamo kan Apo Jesu-
Cristo, haka hiya ya namili kantamo hén maghuyo
kana. 22 Hiya ét ya namahapat kantamo hén
Espiritu na, ya nanad tatak, ya pamaptég ya kana
kitamo. Haka gawan ampaidi ya kantamo ya
Espiritu na, ay angkasigurado tamo ya tuparén
nay kaganawan impangako na kantamo.

23 A ko pon naniraw bahén kamoyu ha Corinto
améhén, ta émén ko a makapaghabi hén ikahakit
hén nakém yo. Muwang ni Apo Namalyari ya
pétég ya an-ihulat ko, ta muwang nay laman hén
nakém ko! 24 Alwan ha labay naén hén mamiu-
toh kamoyu no hino ya dapat yon paniwal-an, ta
muwang naényanakataniéh kaw na ha paniwala.
Ya labay naén bat, ay hawpan kaw, ta émén kaw
mag-in mahigla ha pamimiyay yo ya hépat ha
mantég ya pamanhumonol kan Apo Jesu-Cristo.

1 Kabay naihipan ko ya a ko pon maniraw
kamoyu bahén ta émén a kataw mahabyanan
oman hén makabalagéhbég nakém yo. 2 Ta no
palungkutén koy nakém yo, ay hino pon bayto ya
mamahiglan nakém ko! Ayn! 3 Kabay indiretsa
koy pamanulat ko kamoyu bayro ha mihay hulat,
ta émén ha pamaniraw ko bahén, ay maayos ya
pamimiyay yo, haka a yo ko palungkutén, noa,
hikaw dayi ya mamahigla kangko. Ta sigurado ko
ya ikahigla yo etaman, ya ikahigla ko. 4 Hén haton
hinabyanan kataw bahén ha hulat ko kamoyu,

ay pérad tanan a ko matééh ya nakém ko ya na-
malagéhbég haka hadyay pamanangih ko. Hinu-
latan kataw alwan ha mamalungkot kamoyu, noa,
émén ipamwang kamoyu no ay-émén kahlay ya
pamanlugud ko kamoyu.

Dapat patawarén ya habaytoy patél ha Pangi-
noon ya nanyag kasalanan

5 Améhén, tungkol kanan habain ya nanyag
kasalanan, ya namalungkot kangko, ay alwan
hikon bat ya dinyanan nan kalungkutan, noa,
namalungkot ya ét ha balang miha kamoyu o
pérad tanan balang miha kamoyu ta a ko labay
pakahlayén ya dinyag na. 6 Hukad anay pa-
marala yo kana. 7 Gawan naghéhé yay na, ay
patawarén yo ya etaman, haka talabaén yo ya,
ta émén ya a mantég mahiraan nakém. & Kabay
an-ipapakahabi ko kamoyu ya ipahlék yo kana,
ya hiyay tagandn anlugurén yo pon. 9 Hinulatan
kataw ét hén hato, ta @émén ko mamwangan no
mahonol kaw ha balang in-utoh ko kamoyu.
10 No patawarén yoy ampakikwan patawad, ay
patawarén ko ya etaman no main yan dinyag ya
dapat kon patawarén. Daygén koy habayto ha
ikakangéd yo ha arapan ni Apo Jesu-Cristo, 11 ta
émén kitamo a mahambut ni Satanas no a kitamo
mamatawad. Gawan taganan muwang tamina
ya karawakan ya labay nan daygén kantamo ni
Satanas.

Nanyagah hi apostol Pablo hén atsi ya ha bal-
ayan Troas

12Hén nilumaténg ako ha balayan Troas, ta émén

ipamwang ya Mangéd ya Habi tungkol kan Apo

Jesu-Cristo, ay in-il-an awud hén Panginoon ya
nakém la bayro, ta mal-at ya nanggilam ha toro
ko. 13 Noa, niyumagah ako ét ta a ko natapol
bayro hi Tito, ya patél ko ha Panginoon. Kabay
nagpamwang kina hén nagtagloh ha probinsyan
Macedonia.

Pamanambut gawan kan Apo Jesu-Cristo

14 Noa, halamat kan Apo Namalyari, ta gawan
ha pamakimiha naén kan Apo Jesu-Cristo, ay an-
ilamo na kay ya ampanoro ha pamanambut na.
Ha panoro naén, ay ampiabot ha boon luta ya
kamwangan ya tungkol kan Apo Jesu-Cristo ya
nanad ha pabango ya anhumngaw. 15 Gawan
ha panoro naén hén tungkol kan Apo Jesu-Cristo,
ay nanad kay hén pabango ya ampamahigla kan
Apo Namalyari haka ya angkaraép lan main
kaligtasan, haka hilay mipalako ha impiyerno.
16 Kanlan ampaniwala kan Apo Jesu-Cristo, ay
nanad kay hénpabango, ta hilay dyanan hén biyay
ya ayn angga. Noa, kanlan a ampaniwala kan
Apo Jesu-Cristo, ay nanad kay hén anggumata,
ta hila ay mipalako ha impiyerno. No alwan ha
hawop hén Espiritu ni Apo Namalyari, ay ayn
makapitoro hén Mangangéd ya Habi! 17 Ta hikay
ya taganan in-utoh ni Apo Namalyari, haka gawan
ha pamakimiha naénkan Apo Jesu-Cristo, ay boon
nakém naén ipamwang ya Mangéd ya Habi ha
arapan ni Apo Namalyari. Alwa kay nanad hén
kaatag ya ampagkaperaan bat ya habi na.

3

Ya bayoy kahundoan ni Apo Namalyari kan-
tamo

1Kayno éndat yon andayéwén naénya sarilinaén
oman. Yarin kailangan naén ya hulat ya ubat ha
kaatag ta émén yo kay paniwal-an! Yarin kailan-
gan naén ya hulat ya ubat kamoyu ya ipahlék ha
kaatag ta émén kay paniwal-an! 2 Hikaw tana ya
nanad pinakahulat naén ta @émén kay paniwal-an,
gawan mahélék hén kaatag, no ay-émén binayo ya
biyay yo gawan ha panoro naén kamoyu. 3 Haka
mahélék hén kaatag ya biyay yo, ya binayo ni
Apo Jesu-Cristo, kabay hikaw ay nanad hulat na.
Habaytoy alwa hén nanad ha Kautuhan ni Apo
Namalyari ya nakadukit ha pinipakay bato, noa,
nanad nakém yo ya hinulatan hén Espiritu ni Apo
Namalyari, gawan ha toro naén kamoyu.

4 Angkahabi naén hén émbayro gawan main kay
hén paniwala kan Apo Namalyari, gawan kan Apo
Jesu-Cristo. 5 No ha sarili naén, ay a naén agyu
ya pamanoro haka ya kaatag pon ya andaygén
naén, ta hi Apo Namalyari ya ampanawop kan-
naén, 6 ta @mén naén maitoro ya tungkol ha bayoy
kahundoan na. Habaytoy bayoy kahundoan na,
ay alwan nanad ha Kautuhan, ya ampam-in ka-
parusaan ya ayn angga kanlan a anhumonol ha
nakahulat bayro. Ta ya bayoy kahundoan ay
tungkol ha andaygén nan Espiritu na ha nakém,
haka habaytoy ampam-in biyay ya ayn angga.

7 Bayro ha pam-in manan kahundoan, ay im-
pahlék ni Apo Namalyari ya kapangyarihan na
kanlan Israelita, ta angkapanat man, ay atsi pon
kan apo Moises ya kapahiléw ya kahampatan ni
Apo Namalyari hén babayo nan indin kanla ya

Kautuhan ya nakadukit ha pinipakay bato. Kabay
angkahiléw hila no hélkén lay lupa ni apo Moises.
No émbayroy kapangyarihan ya impahlék ni Apo
Namalyari hén indin nay Kautuhan ya ampam-
in parusa ya ayn angga, & ay taganan makapang-
yarihan pon ét bayro ya mahélék ha bayoy kahun-
doan, gawan ha pamanhumapat nan Espiritu ni
Apo Namalyari! 9 No main lamoy kapahiléw ya
kahampatan ya Kautuhan ya ampam-in parusa
ya ayn angga, ay taganan makapangyarihan pon
ét bayro ya mahélék ha bayoy kahundoan, no ay-
émén na kitamon itad ni Apo Namalyari hén ayn
kasalanan. 10 Pétég hén nanad nabaw-ahan ya
kapahiléw ya kahampatan hén Kautuhan, gawan
ha hadyay kapahiléw ya kahampatan hén bayoy
kahundoan! 11 No main kapahiléw ya kaham-
patan hén babayon indin ya Kautuhan, ya main
anggaan, ay lalon kapahiléw ya kahampatan hén
bayoy kahundoan, ya ayn anggaan!

12 Gawan angkasigurado naén ya ayn anggaan
ya bayoy kahundoan, ay tagandn makhaw ya
nakém naén hén itoro ya habayto, 13 alwan nanad
hén hato kan apo Moises ya naghalimbéng lupa
na, ta émén a mahélék lan kapareho nan Israelita
ya pamagpanat hén kapahiléw ya kahampatan
hén nayari yan naghabi kanla. 14 Noa, kinumdéy
ya ulo la, haka angga améhén nanad naghal-
imbéng ya ihip lan kaapo-apoan la, no ambahaén
lay manan kahundoan ya hinulat niapo Moises, ta
a maalih ya nakahalimbéng angga ha a hila mani-
wala ya hi Apo Jesu-Cristo ay yabay ya Mesias,
ya impangakon Mdmiligtas. 15 Angga améhén, ay

nanad main nakahalimbéng ha kaihipan la no
ambahaén lay hinulat ni apo Moises. 16 Noa, no
maniwala hila ha Panginoon, ay maalih ya nanad
nakahalimbéngha kaihipanla. 17Ya Panginoon ya
inungkat ko, ay yabay ya Espiritu ni Apo Namal-
yari, haka no atsi ya ha nakém tamo, ay alwa kita-
minan antalanén hén kasalanan, haka a kitamina
ampanapol hén biyay ya ayn angga ha pamanhu-
monol ha Kautuhan. 18 Améhén, ya balang miha
ya ampaniwala kan Apo Jesu-Cristo ay alway nan
nanad kan apo Moises hén haton naghalimbéngya
lupa na, ta améhén angkahélék ha biyay tamo ya
kapahiléw ya kahampatan hén Panginoon Jesus.
Ta ya ampamabayo hén nakém haka biyay tamo,
angga ha hikitamoy mag-in nanad kan Apo Jesu-
Cristo, ay yabay ya Espiritu ni Apo Namalyari.

4

Ya Mangéd ya Habi ay in-alimbawa ha ayn ka-
pantag ya pibandian ya atsi ha pamyanan ya ma-
parah mapha

1 Gawan ha ingalo ni Apo Namalyari ay am-
panoro kay, kabay a kay angkaalihan hékaw
nakém ha pamanoro naén. 2 Andayuan naén ya
kaparéng-éy ya andaygén lan kaatag ya an-itago
la. Ayn kalokwan ha pamanoro naén, haka a
naén an-omanén ya Habi ni Apo Namalyari. Noa,
an-ipamwang naén ya kaptégan ha balang miha,
haka muwangla, haka muwangni Apo Namalyari
ya habayto. 3 No main pon hén nanad naka-
halimbéng ha ihip lan antoroan naén hén Man-
gangéd ya Habi ya tungkol kan Apo Jesu-Cristo, ay

habayto ay gawan mipalako hila ha kaparusaan
ya ayn anggaan. 4 A hila naniwala ta ya nakém la
ay binuwag ni Satanas, yaanhonolénlan a ampag-
palokop kan Apo Namalyari. Binuwag nay nakém
la, ta @émén a la maintindihan ya paypamwang hén
Mangangéd ya Habi ya tungkol ha panga-Diyos ni
ApoJesu-Cristo. Hi Apo Jesu-Cristo ya namipahlék
kantamo no ay-émén ya ugali ni Apo Namalyari.
> Haka hiyay an-ipamwang naén, alwan tungkol
ha sarili naén. An-ipamwang naén ya hi Apo Jesu-
Cristo ay Panginoon tamon balang miha. Hikay
etaman, ay tagahuyo yo gawan kana. 6 Ta hi
Apo Namalyari ya naghabi, “Magkamain hawang
ha karigléman,” ay hiya ét ya nam-in hawang
ha nakém naén, ta émén naén maintindihan ya
panga-Diyos na ya mahélék kan Apo Jesu-Cristo.

7Noa, hikay ay maialimbawa ha pamyanan ya
dyag ha tagumbid ya maparah mapha, haka ya
Mangéd ya Habi ay maialimbawa ha ayn kapan-
tag ya pibandian ya indin bayro. Ha émbayro
ay malinaw ya angkaubat kan Apo Namalyari,
ya kapangyarihan ya ayn kapantag, haka alwa
kannaén. 8 Hino-hino kay nahén ya pamairap
kannaén, noa, a kay ampahambut ha pamairap.
Angkagulo ya ihip naén, noa, a kay angkahiraan
nakém. ° Ampairapan la kay, noa, a na kay am-
paulayan ni Apo Namalyari. Ampatsén la kay
dayi, noa, angkabiyay kay pon. 10 Ay-iri man ya
lakwén naén, ay panay kamatsan ya an-arapan
naén, nanad kay kan Apo Jesu-Cristo hén atsi ya
pon di ha luta, ta @émén mahélék etaman ha lawini
naén ya biniyay yan oman, ta ya kapangyarihan

na ay ampangillag kannaén. 11 Ta kaban angk-
abiyay kay pon di ha luta, ay panay kamatsan
ya an-arapan naén, gawan ha pamaghuyo naén
kan Apo Jesu-Cristo, ta émén mahélék ya biniyay
yan oman ha pamangillag na kannaén ha lawini
naén ya main angga. 12 Agyan kamatsan ya an-
arapan naén di ha luta, ay madyanan kaw tana
dayi etaman hén biyay ya ayn angga gawan ha
panoro naén kamoyu.

13 Ampanoro kay gawan main kay hén paniwala
kan Apo Namalyari, hén nanad kan Arin David ya
nanulat ha Kahulatan ni Apo Namalyari, ya wana,
“Main akon hinabi gawan ampaniwala ko kamo,
Apo Namalyari.”* Embayro ét ya paniwala naén,
kabay an-ipamwang naén ya ampaniwal-an naén.
14 Ampanoro kay gawan muwang naén, ya hi Apo
Namalyari, ya namabiyay oman kan Panginoon
Jesu-Cristo, haka hiyay mamabiyay oman etaman
kannaén, gawan ha pakikimiha naén kan Pangi-

noon Jesu-Cristo. Embayro &t ya malyari kamoyu
ta ilamo na kitamo ha ampaidyanan na. 15 Ya
kaganawan pamairap ya antééhan naén, ay ha
ikakangéd yo, ta no mal-at ya makatanggap hén
ayn kapantag ya ingalo na, ay mapahanan pon
hilay ampagpahalamat haka ampagpuri kan Apo
Namalyari.

Nakapépténg ya ihip lan apostol Pablo ha hinon
makalangit

16 Kabay a kay angkahiraan nakém, ta pérad-
pérad man hén angkamatsi ya lawini naén, ay
anhumigla ya nakém naén. 17 Angkairapan kay

* 24:13 Awit 116:10.

man di, ay nanad alwan mabuyot haka alwan
mabyat ya habaytoy kairapan, no iparis ya ha
biyay tamo lano ha langit, ya ayn kapantag haka
ayn angga. 18 Kabay nakapépténg ya ihip naén ha
hinon makalangit ya ayn angga, alwan ha hinon
atsi bayri ha luta ya main angga.

)

1Gawan muwang tamina, ya no matsi ya lawini
tamo ya nanad tolda ya ampaidyanan tamo, ay
dyanan na kitamo ni Apo Namalyari hén law-
ini ya panlangit ya a matsi hén angga-angga.
2 Ampiuuyaméh kitamo bayri, gawan labay-labay
naén ana dayin makapaidi ha langit, hén main
lawini ya panlangit. 3 Labay tamina dayin ihulod
yalawini ya panlangit, ta émén main bayoy lawini
ya kaélwa tamo, ha pangamatsi tamo. ¢ Pétég
ya angkabyatan kitamo di ha lawinin panluta,
haka ampiuuyaméh kitamo, gawan labay tamina
dayin mapahilyan hén lawini ya panlangit, ya
hatalawini tamo ya panluta. Alwan ha labay tam-
inan matsi, noa, labay tamina dayin mapahilyan
hén lawini ya main biyay ya ayn angga, ya hata
lawini ya main angga. > Hi Apo Namalyari ya
namil-an kantamo hén lawini ya panlangit, haka
angkasigurado tamo ya pétég ya habayto, gawan
ha Espiritu na ya impahapat na kantamo.

6 Kabay panay makhaw ya nakém naén, agyan
muwang naén, ya kaban atsi kay pon bayri ha
lawini ya panluta, ay ayn kay pon ha langit
ha pandyanan hén Panginoon. 7 Angkasigurado
naén ya makapaidi kay bayro lano, gawan ha
paniwala naén, kabay nakapépténg ya ihip naén

bayro, gawan nanad angkahélék naén ya habayto.
8 Awo. Makhaw ya nakém naén. Haka labay
naén dayi hén makapaidi yana bayro, ha langit,
ha pandyanan hén Panginoon. 9 Noa, atsi kay
man di ha luta, o mag-in bayro man ha langit,
ay nakapépténg ya ihip naén hén manyag hén
ikahigla na. 19Ta ha Allon Pamanukom, ya balang
miha kantamo ay kiarap kan Apo Jesu-Cristo, ta
tumbahan na kitamo ha dinyag tamoy mangéd
man, o narawak, hén angkabiyay kitamo pon
bayri ha luta.

Nitimang kitamo kan Apo Namalyari gawan kan
Apo Jesu-Cristo
11 Gawan muwang tamo ya kapalimo ya habay-
toy Allon Pamanukom ni Panginoon Jesu-Cristo,
ay ampakikwanan naén hén hagyatén ya balang
miha hén maniwala kana. Muwang ni Apo Na-
malyari ya habayton bat ya labay naén, haka dayi
muwang yo etaman ya habayton bat ya labay
naén. 12 Kayno éndat yo ya andayéwén naén ana
ét ya sarili naén. Alwa! Ta labay naén bat ya
main kaw hén mahabi kanlan ampammusmus
kannaén. An-ipagmahlay lan bat ya angkahélék la
hén mata la, a lan dyanan pukat ya laman nakém.
13 No éndat lan kaatag ya angkamurit kay, ay ayn
kannaén ya habayto, ta anhonolén naén ya kal-
abayan ni Apo Namalyari. No habién lan kaatag
etaman, ya muwang naén ya mangéd haka alwan
mangéd, ay ha ikakangéd yoy habayto. 14 Ta ya
pamanlugud ni Apo Jesu-Cristo, ay ampamakhaw
hén nakém naén, hén ihundo ya panoro naén,
gawan taganan muwang naén, ya hiyay natsi para

ha balang miha, kabay ya balang miha ay intad
hén natsi hén kalamo na. 15 Natsi ya ha ikakangéd
hén balang miha, ta émén hikitamo ya nanad hén

kalamo na hén nabiyay yan oman™ ay mamiyay
hén alway nan para ha sarili tamo, noa, para kana
ya natsi haka nabiyay oman hén para kantamo.

16 Kabay paubat améhén ay a naén anhabién
ya mangéd o narawak ya mihay tawo gawan ha
angkahélék, ta émbayroy dinyag naén kan Apo
Jesu-Cristo hén haton una. Endat naén no tawo
yan béngat, ta a naén tampol namwangan ya
hiya awud, ya Mesias, ya Cristo, ya impangakon
Mdmiligtas ya pinili ni Apo Namalyari hén ma-
maala. 17 Kabay hilay main pamakimiha kan Apo
Jesu-Cristo, ay nabayoy na. Ayn ana ya mana lan
karawakan ihip haka ugali, tanaubuh hén nabayo
ya habayto. 18 Habaytoy dinyag ni Apo Namalyari
ya namiumang kantamo kana gawan ha panga-
matsi ni Apo Jesu-Cristo. Haka hiyay namiutoh
kannaén hén ipamwang ha kaatag ya tungkol ha
pamiumang na. 19 An-itoro naén, ya gawan kan
Apo Jesu-Cristo, ay an-iumang ni Apo Namalyari
kana, ya kaganawan ya mabay hén pay-umang
kana, ta patawarén na hila ha kasalanan la. Yabay
ya impatsiwala na kannaén hén itoro.

20 Kabay hikay, ay in-utoh ni Apo Jesu-
Cristo, haka nanad mismo hi Apo Namalyari ya
ampakidoko kamoyu ha anhabién naén. Gawan
kan Apo Jesu-Cristo ay ampakihabi naén kamoyu,
ya makiumang kaw kan Apo Namalyari. 21 Hi
Apo Jesu-Cristo ya ayn kasalanan, ay intad ni

* 5:15 Roma 6:4.

Apo Namalyari hén makasalanan gawan ha
kasalanan tamo, ta émén na kitamo maitad hén
ayn kasalanan gawan ha pakikimiha tamo kan
Apo Jesu-Cristo.

1 Gawan ha ampanawop kay kan Apo Namal-
yariha pamiumang hén tawo kana, ay ampakihabi
kay ya a yon daygén ayn pukat ya ingalo na ya ayn
kapantag. 2Ta impahulat ni Apo Namalyari, ya
wana,

“Ha panaon ya intakda ko, ay ginilam koy
panalangin mo.
Haka hénnilumaténgya allon pamiligtas ko kamo,

ay hinawpan kata.”™

Pakagilamén yo! Tanggapén yoy na dayi ya
ingalo ni Apo Namalyari! Améhén ya allo hén
pamiligtas!

3 A naén labay hén mag-in habkol ha pangalig-
tas hén hinoman, ta émén a kay pintasan ha
pamanoro hén Mangangéd ya Habi ya tungkol
kan Apo Jesu-Cristo. 4 Ha balang andaygén
naén, ay pan-ipahlék naén, ya hi Apo Namalyari
ya anhuyuén naén. Habaytoy mahélék ha pa-
magtééh naén ha hinon kairapan, pamagdusa,
kapapotog, 5 pamatok, pamihukul, pamabugbog
hén dinawhong kay, hadyay pagal ha pamago-
bra, pamagpuyat, haka lonoh. ¢ Mahélék eta-
man ya hi Apo Namalyari ya anhuyuén naén ha
kangéran pamimiyay naén, ha kamwangan naén
ya tungkol kan Apo Jesu-Cristo, ha pamagtééh
naén, hakangérannakémnaén, ha pamanyagnaén

* 6:2 Isaias 49:8.

kangéran ha kapangyarihan hén Espiritu na, ha
mantég ya pamanlugud naén, 7 haka ha panoro
naén hén kaptégan ha kapangyarihan na. Ya pa-
manhumonol naén kana, ay pinakakalahag haka
pinakahundang naén. 8 Ha pamaghuyo naén kan
Apo Namalyari, ay main ampanggalang kannaén,
haka main ampanira kannaén. An-itad la kay
hén mapaglaram, kaptégan man ya an-itoro naén.
9Muwang la man hén balang miha, ya apostol kay,

ay an-itad la kay hén alwan apostol. Endat la, no
angkamatsi kay. Noa, hélkén yo, angkabiyay kay
pon! Amparusaan kay, noa, a kay angkamatsi.
10 Panay kay anhumigla, ampakaranas kay man
hén kalungkutan. An-itad la kay hén mairap,
noa, mal-at ya ampananggap hén ingalo ni Apo
Namalyari, gawan ha toro naén. Ayn kay piban-
dian panluta, noa, atsi kannaén ya kaganawan
pibandian panlangit.

11 In-ubuh kon impamwang kamoyu ya
laman nakém naén. Hadyay pamanlugud naén
kamoyu. 12 Ayn pamagkulang ya pamanlugud
naén kamoyu, noa, natambaang kaw na ha
pamanlugud yo kannaén. 13 Hikaw ay nanad
madnak ko, kabay lugurén yo kay etaman dayi.

Paan panay makilamo kanlan ayn paniwala kan
Apo Jesu-Cristo
14 Paan kaw panay makilamo kanlan ayn pani-
wala kan Apo Jesu-Cristo. Yarin mapilamo ya ma-
panyag kangéran haka ya mapanyag karawakan!
Yarin mapilamo ya hawang haka ya karigléman!
15 Yarin mapikasundo hi Apo Jesu-Cristo haka hi

Satanas! Yarin mapikasundo hilay main pani-

wala kan Apo Jesu-Cristo haka hilay ayn pani-

wala kana! 16 Yarin maihowén ha Templo ni Apo

Namalyari, ya rebulto hén alwan pétég ya diyos!

Hikitamo ya pinaka-Templo ni Apo Namalyari,

gawan impahulat ni Apo Namalyari, ya wana,

“Paidi ko ha madnak ko, hén panay manlamo
kanla.

Hikoy mag-in Diyos la, haka hilay mag-in anak
ko.”t

17Kabay wana ét hén Panginoon,

“Dayuan yo hilay mapanyag karawakan, haka pa-
pawa kaw kanla.”}

“Paan kaw manyag hén hinoman ya karémeékan, ya
kasalanan, ta @émén kataw matanggap.

18 Ta hikoy mag-in Tatang yo,

haka hikaw ay mag-in madnak ko.”$
Habaytoy hinabi ni Apo Namalyari ya makapang-
yarihan.

7

1 Anlugurén kon patél ha Panginoon, gawan
habayto ya impangako ni Apo Namalyari kan-
tamo, ay dapat alihén tamo ya kaganawan pa-
manyag karawakan ya ampakarémék hén nakém,
haka lawini tamo. Dapat mamiyay kitamo hén
ayn kapintasan gawan ha pamanggalang tamo
kana.

T 6:16 Levitico 26:12, Jeremias 32:38, Ezekiel 37:27. i 6:17
Isaias 52:11. S 6:18 Isaias 43:6.

An-ikahigla ni apostol Pablo ya pamaghéhé lan
patél ha Panginoon ya angkapi-tsi-tsipon ha bal-
ayan Corinto

2 Lugurén yo kay etaman dayi, ta ayn kay
hén kasalanan kamoyu. A naén kaw inamuyot
hén manyag karawakan ha pamanoro naén, o
ha pamimiyay man. A naén kaw ét hén niloko.
3 A kataw ampintasan, ta mana kinan hinabi, ya
anlugurén naén kaw hinoman ya angkalyari ha
pamimiyay tamo, o ha kamatsan man, ay a mag-
bayo ya pamanlugud naén kamoyu. 4 Pétég kataw
hén ampagtsiwal-an, haka panay kataw hén an-
dayéwén ha arapan hén kaatag. Ampakadanas
kay man hén kaganawan kairapan, ay angkatal-
aba ko, haka hadyay kahiglaan nakém ko.

5 Agyan ha probinsyan Macedonia, ay ayn
painawa ya lawini naén, ta hino-hino kay na
hén ya kairapan ya nadanasan naén ta main
nanalanghang kannaén, haka niyumagah ét ya
nakém naén. 6 Noa, hi Apo Namalyari ya ampami-
talaba kanlan angkahiraan nakém, ay hiya ét,
ya nanalaba kannaén ha pamanlumaténg ni Tito.
7Haka alwan bat ya pamanlumaténg na ya nanal-
aba kannaén, noa, nanalaba ét kannaén ya pami-
pamwang na kannaén hén tungkol ha pamitalaba
yo kana, gawan ha hadyay léngéw yo kangko, ta
pinaghéhéan yoy dinyag yoy alwan mangéd, haka
ha pamakigampi yo kangko. Pamakagilam kon
imbalita na, ay lalo kon hinumigla.

8 Nakab-i ko man hén kalungkutan kamoyu hén
babayo yon tinanggap ya unan hulat ko, ay a
kinan anhéhéén ya sarili ko ha pamanulat kon

habayto, agyan hinéhé ko ya sarili ko pon hén
namwangan ko ya nakbék kaw bayro ha hinu-
lat ko. 9 Améhén ay mahigla ko, alwan gawan
ha nakab-i kon ikabélégéhbég nakém yo, noa,
mabhigla ko ta habaytoy namitolak kamoyu émén
yo paghéhéan ya pinaulayan yoy karawakan ya
nalyari kamoyu. Habaytoy bélégéhbég nakém
yo ay ayon ha kalabayan ni Apo Namalyari,
kabay pinakinabangnan yoy habayto. 10 Embayroy
bélégéhbég nakém ya ayon ha kalabayan ni Apo
Namalyari, ay ampamitolak kantamo hén manal-
ibokot ha karawakan, ha ikaligtas tamo hén ayn
nanan anhéhéén ya sarili. Noa, ya bélégéhbég
nakém lan a ampagpalokop kan Apo Namalyari,
ya a manalibokot ha karawakan, ay ampamitolak
kanla ha kamatsan, ya kaparusaan ya ayn angga.
11 pakaihipén yoy nalyari ha biyay yo gawan ha
bélégéhbég nakém yo, ya ayon ha kalabayan ni
Apo Namalyari! Kinahémékan yoy sarili yo, haka
hadyay limo yo, ya maparusaan kaw, kabay tam-
pol yoy nan pinaral-an ya nanyag kasalanan ya
pinaulayan yo hén hato. Ha émbayro ay naipahlék
yoy na ha kaatag, ya anhumonol kaw na ha kal-
abayan ni Apo Namalyari. Labay-labay yo kon
mahélék, ta émén miumang ya pamilalamo tamo.

12 Améhén ay malinaw no awta émbayroy laman
hén hatoy hulat ko kamoyu. Habaytoy alwan bat
hananyag kasalanan o ha pinanyagan kasalanan,
noa, ta émén na ét maipamwang kamoyu ni Apo
Namalyari, no ay-émén ya pamanlugud yo kan-
naén. 13 Ha dinyag yoy habayto, ay taganan tinal-
aba kay.

Alwan beéngat habayto, noa, napahigla kay ét
ha kahiglaan ni Tito, gawan pinahigla yo ya
haka hinumawang ya ihip na hén atsi ya bahén.
14Impagmahlay kataw kan Tito, bayo ya naniraw
kamoyu, haka a ko etaman nipakaréng-éy kana, ta
no ay-émén hén pétég ya kaganawan intoro naén
kamoyu, ay émbayro ét, ay napaptégan nay pami-
dayéw naén kamoyu, ha arapan na. 15Napahanan
ya pamanlugud na kamoyu gawan ha pamang-
galang yo ha pamananggap yo kana, haka ha
boon nakém yon hinonol ya hinabi na kamoyu.
16 Hadyay kahiglaan ko gawan sigurado ko ya
ihundo yoy pamanyag hén kalabayan ni Apo Na-
malyari.

8

Dapat boon nakém ya pam-i

1Patél ko ha Panginoon, labay kon mamwangan
yoy tungkol ha dinyag nan ayn kapantag ya ingalo
ni Apo Namalyari kanlan patél ha Panginoon ya
angkapi-tsi-tsipon ha probinsyan Macedonia. 2Ta
ampakaranas hila man hén hadyay kairapan, ay
ayn angga ya kahiglaan la, haka ampagkulang
hilaman ha kaganawan kailangan la, ay mahiglay
nakém lan nam-i. 3 Hilay nam-i hén mahiglay
nakém, hén alwan bat ha kaya la, noa, igit pon
bayro. Ampaptégan koy habayto, 4 ta nakiin-
galo hila kannaén ya dyanan hilan panaon hén
manawop kanlan pinili ni Apo Namalyari hén
mag-in kana ha balayan Jerusalem ha probinsyan
Judea ya ampangailangan. > Haka igit pon ha an-
éngganan naén, ay nagpalokop hila ha Panginoon,

bayo hinawpan la kay ét ha pamanhumonol la
ha kalabayan ni Apo Namalyari. 6 Gawan hi-
lay taga-Macedonia ay nanyag hén habayto, haka
gawan hi Tito ya nunan nama-tsipon hén maiha-
wop yo kanlan patél ha Panginoon ha Jerusalem,
ya ampangailangan, ay naihipan ko ya hiyay
dapat kon iutoh kamoyu, ta émén na kaw ma-
hawpan hén yarién ya pamitsipon yon habay-
toy pamipahlék hén ingalo yo. 7 Gawan hikaw
ay ampibahwag gawan ha kataniéhan paniwala
yo, pamipamwang yon habi ni Apo Namalyari,
kamwangan yo tungkol kana, kahipégan yo, haka
pamanlugud yo kannaén, ay labay naén dayi hén
maibahwag etaman ya ingalo yo.

8 Alwa ha an-utuhan kataw hén mam-i, noa, an-
ipamwang kon bat kamoyu ya kahipégan pamana-
wop lan kapareho yon patél ha Panginoon, ta no
tuwarén yoy pamame-ila, ay mamwangan naén ya
pétégya pamanlugud yo. 9 Muwang yo no ay-émén
kahlay ya ayn kapantag ya ingalo ni Panginoon
tamon Jesu-Cristo, ta atsiman kana ya kaganawan
bandi halangit, ayimbalag na pon ya habayto hén
hiyay nag-in tawo, ta émén kitamo magkamain
pibandian ha langit.

10 Améhén, ya mahabi ko hén tungkol ha habay-
toy pamitsipon hén maihawop yo, ay mangéd no
yarién yoy habayto, gawan haton nagdann ya
taon, ay hikaw ya mu-munan labay-labay hén
mam-i, haka nag-umpisa kaw na hén manipon.
11Yarién yo dayi ya habayto, ta @mén ha kahipégan
ya impahlék yo hén una, ay maboo ya idin yo ha
agyu yon idin. 12 Ta no ha mahiglay nakém ya
pam-i yo, ay antanggapén ni Apo Namalyari ya

pan-idin yo. A na an-éngganan ya mam-i kaw hén a
yo kayan idin.

13 A ko labay hén mag-in pabyat hila kamoyu,
ya hilay patél ha Jerusalem, ta &mén mag-in ma-
bandi hila. Labay kon bat mabaw-ahan ya pa-
magkulang la ha pamangailangan. 14 Nitsighaw
kaw améhén, kabay mahawpan yo hila. Lano
etaman no nitsighaw hila, ta magkakulang kaw
ha pamangailangan, ay mahawpan la kaw. Ha
émbayro ay mihahawop kaw. 15 Habaytoy nanad
ha impahulat ni Apo Namalyari, ya tungkol ha
nanipon hén manna, ya kaén ya ubat ha langit,
“Hilay nanipon hén mal-at, ay a nagsobra,
haka hilay nanipon hén pérad, ay a etaman hén

nagkulang.”™*

16 Ampahalamat ako kan Apo Namalyari ta hi
Tito, ay dinyanan nan kahipégan nakém hén man-
awop kamoyu hén nanad kahipégan nakém ko
hén manawop kamoyu. 17 Muwang koy habayto,
ta hén impakihabi ko kan Tito ya iutoh ko ya
kamoyu, ay labay-labay na etaman, ta mana
nay na awud hén labay hén maniraw bahén.
18 pakilamo ko kana ya mihay patél tamo ha
Panginoon, ya nibahwag ha kaganawan pagtsipo-
nan lan patél ha Panginoon, gawan ha pami-
pamwang na hén Mangangéd ya Habi ya tungkol
kan ApoJesu-Cristo. 19 Alwan béngat habayto, noa,
hiyay pinili la hén mag-in kalamo naén ha pami-
atél hén hawop yo kanlan patél ha Panginoon
ya angkapi-tsi-tsipon ha Jerusalem. Ya émbayroy
pamaghuyo naén, ay ha ikapuri hén Panginoon,

* 8:15 Exodo 16:18.

haka maipahlék ya kangéran nakém naén kanlan
mairap.

20 Ampangillag kay, ta émén ayn mamintas kan-
naén ha pamanipon haka pamitayak hén mahlay
ya an-ihawop. 21 Ampakikwanan naén hén mag-
in usto ya habayto, alwan bat ha hélék ni Apo
Namalyari noa, ha hélék hén balang miha.

22 Pakilamo naén ét kanlan habaytoy lowa,
ya miha pon ya patél tamo. Nahélék naén ya
kahipégan na ha kaganawan dyag. Haka améhén,
ay labay-labay na hén manawop kamoyu gawan
sigurado ya, ya labay yon manawop. 23 Hi Tito
etaman, ay hiyay kalamo ko haka kahawop ko ha
pamaghuyo kamoyu. Haka hila etaman ya loway
kaatag pon ya patél ha Panginoon, ay pan-iutoh
lan patél ha Panginoon ya angkapi-tsi-tsipon ha
ikapuri ni Apo Jesu-Cristo. 24 Kabay ipahlék yo
kanla ya pamanlugud yo, ta @émén la mapaptégan
kanlan patél ha Panginoon ha ayri man ya pagt-
siponan lan patél ha Panginoon, ya pétég ya pami-
dayéw naén kamoyu ha arapan la.

9

Pamanipon hén ihawop kanlan patél ha Pangi-
noon ha balayan Jerusalem ha probinsyan Judea
1 A kina kailangan hén ihundo ya pamanulat ko
kamoyu hén tungkol ha pamanawop kanlan pinili
ni Apo Namalyari hén mag-in kana ha Jerusalem,
2 ta muwang koy nakal-an kaw hén manawop,
haka an-ipagmahlay kataw ha taga-probinsyan
Macedonia. Gawan hinabi ko kanla ya hikaw
ya taga-balayan Corinto, haka ya kaatag pon ya

taga-probinsyan Acaya, ay nakal-an hén mam-i
hén hato pon nagdann ya taon. Hén namwangan
la ya labay-labay yo hén mam-i, ay napukaw ét
ya kalabayan lan mam-i. 3 Noa, an-ipauna ko
hilan Tito bahén, ta @émén ko a mipakaréng-éy ha
pangipagmahlay kamoyu, haka émén mail-an ya
ihawop yo, hén nanad ha hinabi ko. 4 Ta kayno
mipakaréng-éy ako no main makilamo kangko
bahén ya patél ha Panginoon, ya taga-probinsyan
Macedonia, haka mahélék la kaw ya a nakal-an.
Ta no émbayro, ay mipakaréng-éy kaw etaman.
5 Kabay pinakihabian ko hilan Tito, ya hila pon
ya muna bahén, @émén mail-an ya impangako yoy
ihawop yo. Ha émbayro, ay mahélék kamoyu, ya
mahigla kaw mam-i, haka a kaw napilitan.

6 Pakaihipén yoy habaytsi, hilay ampamitaném
hén pépérad, ay ampamopol hén pépérad. Haka
hilay ampamitaném hén mal-at, ay ampamopol
hén mal-at. 7 Ya balang miha ay kailangan hén
mam-i hén pamanhumonol ha nakém la, alwan
ha angkapilitan béngat, haka ayn kalamoy pam-
aghéhé ha sarili, ta anlugurén ni Apo Namalyari
hilay ampam-i hén mahiglay nakém. 8 Mitsighaw
kaw ha kaganawan kailangan yo gawan kan Apo
Namalyari, ta émén kaw makab-i hén kailangan
lan kaatag. 9Habaytoy nanad haimpahulatni Apo
Namalyari hén tungkol ha mapanyag kangéran,
“Mapam-i ya kanlan ampangailangan, haka ya

pamanyag nan kangéran ay ayn angga.”™
10 Hi Apo Namalyari ya ampam-i hén bini ya an-
itaném, haka ampamatubon habayto, ay hiya ét

* 9:9 Awit 112:9.

ya mamahan hén atsi kamoyu, ta émén mapa-
hanan ét ya pamanyag yon kangéran ha pam-i.
11 Ha balang hino, ay patsighawén na kaw, ta
émén mapahanan ét ya pam-i yo hén boon nakém.
Lum-at bayto ya pahalamat kan Apo Namalyari,
gawan ha hawop yo ya gétan naén kanla. 12 Ta
ha pam-i yo, ay mahawpan hilay pinili ni Apo
Namalyari hén mag-in kana ha Jerusalem ya am-
pangailangan, haka mahigla hilan mipagpahala-
mat kan Apo Namalyari. 13 Ya boon nakém yon
pam-i kanla, haka ha kaatag, ay mamaptég ya
anhonolén yoy Mangéd ya Habi tungkol kan Apo
Jesu-Cristo. Ha émbayro ay purién la hi Apo Na-
malyari. 14 Kabay boon nakém la kaw hén lugurén
haka ihalangin gawan ha a makwan ihipénya ayn
kapantag ya ingalo ni Apo Namalyari ya pinan-
gubatan hén pam-i yo. 15 Halamat kan Apo Na-
malyari ha indigalo na kantamo ya ayn taganan
kapantag, haka ya a makwan ihipén!

10

An-ilaban ni apostol Pablo ya tungkulan na ha
pangaapostol na

1 Hiko, hi Pablo, ay maaypa ya nakém kano
no arap-arapan, noa, maigpit kano no ampanu-
lat ako ubat ha marayo. Noa, gawan ha kaay-
paan nakém ni Apo Jesu-Cristo ya maingaloén,
ay ampakihabi kon nangaaméy ya habi, 2 ya a
dayi kailangan hén mag-in maigpit ako, no atsi ko
ha arap-arapan yo, ta kaya kon habyanan hilay
ampaghabi ya ayn ya ha pamimiyay naén, ya
Espiritu ni Apo Namalyari. 3 Pétég ya tawo kay

bat! Noa, a kay anlumaban kanlan anhumalang-
hang ha andaygén ni Apo Namalyari, hén nanad
ha pamanlumaban lan tawo di ha luta. 4 Ta ya
armas naén ay alwan nanad armas lan tawo di ha
luta. Noa, ya kapangyarihan ni Apo Namalyari, ay
yabay ya panlaban ta émén mahambut ya hékaw
ni Satanas, ha pamipamwang naén ya kamalian
hén toro lan anhumalanghang kan Apo Namal-
yari, 5> haka ya kaihipan lan mapagmatag-ay, ya
ampamaabala kanla ha pamikiumang la kan Apo
Namalyari. Angka-pabayo naén ya kaganawan
kaihipan, ta émén habaytoy mag-in mahonol ha
kalabayan ni Apo Jesu-Cristo. ¢ Hikaw etaman,
uston napaptégan yoy nay pamanhumonol yo, ay
nakal-an kay hén paral-an hilay alwan mahonol
kan Apo Jesu-Cristo.

7 Paan kaw mapaniwala ha angkahélék yon
bat! No angkasigurado yo ya apostol ni Apo Jesu-
Cristo ya mihay tawo, ay dapat yon ihipén ya
hikay man, ay apostol ni Apo Jesu-Cristo. 8 No
an-ipagmahlay naén man ya tungkulan ya indin
kannaén hén Panginoon, ay a kay mipakaréng-éy
ta malinaw ya pétég ya anhabién ko, ta habaytoy
tungkulan naén, ay ha ikataniéh hén paniwala yo,
alwan ha ikaalih hén paniwala yo. 9 Paan yon
ihipén ya ampalimoén kataw ha hulat ko. 10 Main
ampaghabi ya maigpit ako kano ha pamanulat
ko, noa, paglaténg ha arap-arapan, ay angkalimo
kon maghabin émbayro, kabay ayn pukat kano ya
anhabién ko. 11 Dapat lan mamwangan hén hilay
ampaghabin émbayro, ya no ay-émén ya an-ihulat
ko, ay émbayro ko ét ha arap-arapan, ta pétégén ko

ya hinulat ko.

12 Hikay etaman, ay a naén an-ipagmahlay ya
sarili naén hén nanad ha pandaygén lan kaatag.
Ha pangamulala la, ay ampanukat hilan kangéran
la ha kangéran hén kapareho la. 13 Noa, hikay
etaman, ay an-ipagmahlay naén bat ya impadyag
kannaén ni Apo Namalyari, haka kalamo bayro ya
pamanoro naén kamoyu. 14 Ha tungkulan naén
kamoyu, ay a naén ampalumbangan ya impadyag
ni Apo Namalyari kannaén, ta hikay ya nunan
nilumagay hén namipamwang kamoyu hén Man-
gangéd ya Habi ya tungkol kan Apo Jesu-Cristo.
15 Ya pamagmahlay naén, ay alwan palumbang
ha impadyag kannaén. A naén ipagmahlay ya
pinagpagalan hén kaatag. An-éngganan naén ya
tumaniéh ya paniwala yo, ta émén mapahanan ya
madyag naén bahén. 16 Maipamwang naén bayto
ya Mangéd ya Habi tungkol kan Apo Jesu-Cristo ha
mangarayo ya balayan ya a pon naabutan. Haka
ayn mahabi ya an-ipagmahlay naén ya pinagpa-
galan lan kaatag.

17 Honolén tamo ya impahulat ni Apo Na-
malyari, ya wanan hulat, “No main labay hén
magmahlay, ay dapat nan ipagmahlay ya dinyag
hén Panginoon.” 18 Ayn pukat ya lambung lan
mapaglambung! Noa, ya pamandayéw ya ubat
kan Apo Namalyari ay main pukat.

11

Impamwang ni apostol Pablo ya tungkol kanlan
nagbabaran apostolni Apo Jesu-Cristo

1 Dayi maintindihan yo ko, no hiko man ya
ampaghabin nanad ayn minuwang. Té&hén yoy
pamaghabi ko! 2 Anlugurén kaw hén nanad ha
pamanlugud ni Apo Namalyari kamoyu. Ya kaal-
imbawaan yo ay mihay malinis ya dalaga ya a
pon nakitakéh. Ya kaalimbawaan ni Apo Jesu-
Cristo, ay mihay lalaki ya an-ikasal kanan habay-
toy dalaga. Ya kaalimbawaan ko etaman ay mihay
ampanayhay hén habaytoy dalaga ta émén ko ya
iarap kan Apo Jesu-Cristo hén malinis. 3 Noa,
ampotogén ako, ta kayno midayo kaw ha pétég
ya pamanlugud yo kan Apo Jesu-Cristo. Habay-
toy nanad ha nalyari kan Eva, ya niloko ni Sa-
tanas. 4 Ta tampol yon antanggapén ya hinon
anlumaténg ya ampangitoro hén tungkol kan Apo
Jesus, alwa man hén pareho ha toro naén. Natang-
gap yoy na ya Espiritu ni Apo Namalyari, yan
antanggapén yo ét ya hinon kaatag ya espiritu.
Tinanggap yoy nay Mangéd ya Habi tungkol kan
Apo Jesu-Cristo, yan antanggapén yo ét ya hinon
bayon paniwala.

> Anhabién la ya hila kano ya mantég hén apos-
tol ni Apo Namalyari, noa, ha ihip ko etaman,
ay a ko angkatawli kanlan habayto. 6 Malyarin
ayn akon galing hén mag-habi ha arapan hén kal-
atan, noa, muwang koy anhabién ko! Siguradon
muwang yo etaman ya pétég ya habayto, ta na-
paptégan yoy na.

7 A ko etaman impabayad ya pamipamwang ko
hén Mangangéd ya Habi ya tungkol kan Apo Jesu-
Cristo. Mahabi yo warin kasalanan ya habayto?
Nagpakaaypa ko, ta émén kaw mitag-ay. 8 Ya

nam-in pamangailangan ko hén haton antoroan
kataw, ay hilay patél ha Panginoon ya angkapi-
tsi-tsipon ha kaatag ya logal, kabay nanad ko
hilay nan pinamaw-ahan ha pamangailangan la,
émén kataw matoroan. 9 Hén nagkulang ako ha
kaganawan kailangan hén atsi ko bahén, ay a ko
nag-in pabyat kamoyu, ta inatlan la ko hén patél
ya taga-probinsyan Macedonia. Kabay paubat
hén hato angga améhén, ay a ko nag-in pabyat
kamoyu. 10 Gawan ampaghuyo ko kan Apo Jesu-
Cristo, haka gawan hiyay taganan pétég, ay pétég
etaman ya anhabién ko. Ipagmahlay ko ha boon
probinsyan Acaya, ya a ko nag-in pabyat kamoyu.
11 Awta kaya, a ko pahawop kamoyu? Yarin
gawan a kataw anlugurén! Muwang ni Apo Na-
malyari ya anlugurén kataw!

12 Thundo ko ya a ko nag-in pabyat kamoyu,
ta émén a mahabi lan alwan pétég apostol, ya
pamaghuyo la, ay pareho ha pamaghuyo naén.
13 Hila ay alwan pétég apostol. Hilay manloko
hén ampagbabaran apostol ni Apo Jesu-Cristo.
14Paan yon pag-épapahan ya main ampagbabaran
apostol hila ni Apo Jesu-Cristo. Hi Satanas man,
ay ampagbabara ya hiyay anghel hén hawang ya
ubat kan Apo Namalyari. 15 Kabay paan yon pag-
épapahan ya hilay tagahuyo ni Satanas, ay ampag-
babara hén hila ay mahonol ya tagahuyo ni Apo
Namalyari. Ya mag-in parusa la lano, ay hépat ha
andaygén lay karawakan.

Ya kairapan ya nadanasan ni apostol Pablo ha
pangaapostol na

16 Paan kaw mangihip hén ayn akon minuwang.
No éndat yon ayn akon minuwang, ay hali gil-
amén yoy nay pamaglambung ko, ta anggil-
amén yo etaman ya pamaglambung lan kaatag.
17 Ya pamaglambung ko, ay alwan kaugalian ni
Panginoon Jesu-Cristo, noa, kaugalian lan ayn
minuwang. 18 Gawan main bahén kamoyu ya
ampaglambung hén tungkol ha panluta, ay hiko
man, ay makalambung, ta émén ko mailaban ya
tungkulan ko ha pangaapostol ko. 19 Siguradon
paulayan yo kon maglambung, ta anggilamén yoy
paglambung lan ampagbabaran apostol ni Apo

Jesu-Cristo. Endat yon manga-galing kaw mangi-
hip! 20 Ampaulayan yon ipohén la kaw, an-tsi-
tsikméén, panlokoén, musmusén, haka tampal-
ingén. 21 Yarin mangéd ya émbahén ya andaygén
la kamoyu! An-aminén ko ya a ko madyag ya
émbahén kamoyu!

Noa, ya paglambung lan habain, ay agyu ko ét
hén tuwarén, hén nanad ayn mindwang. 22 Hebreo
hila man, ay Hebreo ko etaman! Israelita hila
man, ay Israelita ko etaman! Lahi hila man ni
apo Abraham, ay lahi ko etaman ni apo Abra-
ham. 23 Anhabién la ya tagahuyo hila ni Apo Jesu-
Cristo, noa, nanad pamaghabin mihay angkamu-
rit, ay anhabién ko ya hikoy taganan tagahuyo
na. Mahipég ako kanla, panay akon angkahukul
gawan ha pamanoro hén tungkol kan Apo Jesu-
Cristo, panay akon angkalatiko, haka panay akon
ampameérad matsi. 24 Katalima kon nilatiko
hén mani tatlumpo boy siyam ya latiko hén ka-
pareho kon Israelita. 25 Katatlo kon pinagpapatok

hén hundalon gobyernon Roma. Minghan akon
pinagbabato, katatlon nangaagwat ya barko ya
anhakyan ko, haka minghan mamapayabi haka
mamapawatah ako hén nakababad ha bonak hén
dagat. 26 Mal-at ya naranasan koy kapapotog ha
panay akon anlumagay hén manoro. Angkaanol
ako ha ilog, haka anhabatén akon manakaw.
Atsi ko ha kapapotog gawan ha kapareho kon
Israelita, haka gawan kanlan alwan Israelita.
Atsi ko ha kapapotog ha balayan, ha kabalah-
balahan, ha dagat, haka gawan kanlan ampag-
babara ya patél hila ha Panginoon. 27 Naranasan
ko ét ya hadyay pamagkulang ha pamangailan-
gan, haka ya hadyay pagal ha pamag-obra. Panay
akon angkapuyat, panay akon anlonohén haka
kainém. Naranasan ko ét ya hadyay kébél haka
ayn maisambra. 28 Miha ét, ay panay anyuma-
gah ya kaihipan ko ha patél ha Panginoon ha ka-
ganawan pagtsiponan la. 29 Angkadamay ako ha
kaganawan angkaranasan la, no angkumbél hila
ha paniwala la, ay anyumagah ya nakém ko. Haka
hadyay huluk ko ha pangubatan hén pamanyag
kasalanan la.

30 Gawan kailangan kon maglambung, ay
ipaglambung ko ya ayn akon madyag ha sarili kon
hékaw haka galing. 31 Muwang ni Apo Namalyari
ya Tatang ni Panginoon Jesu-Cristo ya pétég ya
an-ihulat ko. Purién ya hén ayn-angga! 32 Hén
atsi ko ha balayan Damasco, ay in-utoh ni Arin
Aretas ya ipabantay ni gobernador ya awahan ha
balayan ta émén ipadakép ako. 33 Noa, ingkulug la
kon patél ha Panginoon ha mahlay ya lubon, haka
impadann la ko ha dorongawan hén in-antotoh



2 Corinto 12:1 xxxiii 2 Corinto 12:6
ha bakod hén balayan, kabay nakatakah ako.
12

Ya impahalumata kan apostol Pablo

1 Angkapilitan akon maglambung, ayn man
kapukat-pukat ya paglambung. Ipaglambung
ko améhén, ya impahalumata haka ya impaihip
kangko hén Panginoon. 2 Main akon kilala ya
lalaki* ya main pakikimiha kan Apo Jesu-Cristo.
Nakalabah ya mapo boy apat ya taon hén hiyay
gintan ha ikatlon langit, ya ampaidyanan ni Apo
Namalyari. A ko muwang no kalamo ya lawini
na o no espiritu nan béngat. Hi Apo Namalyarin
bat ya ampakamwang hén habayto. 3 Omanén
kon ihulat, ya hiyay gintan ha Paraiso, ya am-
paidyanan ni Apo Namalyari. A ko muwang no
kalamo ya lawini na o no espiritu nan béngat.
Hi Apo Namalyarin bat ya ampakamwang hén
habayto. 4 Bayro ha langit ya ambaégén Paraiso,
ay main yan nagilam ya a makwan ipamwang
ha kaatag, haka binawal ét ni Apo Namalyari
hén ipamwang. 5 Nakal-an akon ipaglambung
ya habaytoy lalaki. A ko ipaglambung ya sar-
ili ko, noa, ipaglambung kon bat ya ayn akon
madyag ha sarili kon hékaw haka galing. 6 No
labay kon maglambung, ay a ko maghabi hén
nanad pamaghabin ayn minuwang, ta panay pétég
ya anhabién ko. Noa, a ko maglambung, ta a ko
labay hén itag-ay ko hén igit ha dapat. Labay
kon mamwangan ako gawan ha kangéran dyag ya

* 12:2 An-ipamwang ni apostol Pablo ya nalyari kana, noa,
an-idann na ha istorya hén kaatag.

angkahélék ha biyay ko haka gawan ha angkagil-
aman la ha toro ko.

7 Ta émén ko a ipagmahlay ya kapapaépapah
ya impahélék ni Apo Namalyari kangko, ay pin-
aulayan nan hikoy pairapan hén in-utoh ni Sa-
tanas ya nanad diwi ha lawini ko ya taganan a
mialih. 8 Katatlo kon impanalangin ha Pangi-
noon ya alihén na ya habayto. 9 Noa, wana
kangko, “Hukad ya pangingalo ko kamo ta émén
mo matééh ya habayto, haka lalon mamwangan
ya kapangyarihan ko no ayn kan sarilin hékaw
haka galing.” Ya pamagkulang ko ha sarilin hékaw
haka galing, ay yabay ya tana ya an-ipaglambung
ko, ta émén mahélék kangko ya kapangyarihan ni
ApoJesu-Cristo. 10Kabay napatékbék ya nakém ko,
no gawan ha pamaghuyo ko kan Apo Jesu-Cristo,
ay angkaranasan ko ya kakulangan ha sarili kon
hékaw haka galing, o pammusmus, o kairapan, o
hadyay pamairap, o ya kapapotog. Ta no ayn akon
sarilin hékaw haka galing, ay ampakhawén ako ni
Apo Jesu-Cristo.

Ya pamanlugud niapostol Pablo kanlan patél ha
Panginoon ya angkapi-tsi-tsipon ha balayan Cor-
into

11 No ya pamanulat ko ay nanad pamanulat
hén ayn minudwang, ay habaytoy gawan hikaw
ya nangipilit kangko hén ipagmahlay ya sarili ko
gawan a yo ko an-ipaglaban ha arapan lan am-
paghabin apostol hila. A ko ampitawli kanlan
habain ya ampagbabaran apostol, ayn ako man
hén sarilin kaya. 12 Hén haton atsi ko bahén
kamoyu, ay namwangan yo etaman ya pétég akon

apostol, gawan ha hino-hino kay na hén ya kapa-
paépapah haka makapangyarihan ya impadyag ni
Apo Namalyari kangko. Inhundo koy impadyag
na kangko hén main pamagtééh. 13 Parehon bat
ya pamanoro ko kamoyu, haka ya pamanoro ko
kanlan kaatag ya patél ha Panginoon ya angkapi-
tsi-tsipon ha ayri man ya logal. Mihan béngat
ya alwan pareho, yabay ya a ko nag-in pabyat
kamoyu ta a ko nakikwa hén hinoman kamoyu.
No éndat yon kasalanan ko kamoyu ya habayto, ay
patawarén yo ko.

14 No makahiraw ako bahén, ay pantatloy nan
pamaniraw koy habayto. Labay kon pataniéhén
ya paniwala yo, haka nanad hén hato, ay a ko mag-
in pabyat kamoyu, ta alwan pibandian yo, noa,
pamanlugud yo ya antapolén ko. Ta hikoy nanad
toa yo, haka ya dapat manipon hén para ha anak,
ay toa la, alwan anak ya manipon hén para ha
toa. 15 An-ikahigla kon idin ya kaganawan atsi
kangko, anggan sarili ko ha ikakangéd yo. Noa,
kayno gawan ha hadyay pamanlugud ko kamoyu,
ay pépérad ya pamanlugud ya itumbah yo kangko!
16 Muwang yo ya a ko nag-in pabyat ha hinoman
kamoyu. Noa, main ungno kamoyu ya ampaghabi
hén hikaw ya tsinékmé ko. 17 Awta? Tsinékmé
kataw ha hinon kalamo ko ya in-utoh ko bahén?
18 Pinakihabian ko hi Tito hén maniraw bahén,
haka pinakilamo ko kana ya mihay patél ha Pangi-
noon. Awta? Hi Tito ya nanékmé kamoyu? Yarin
alwan mimihay pamimiyay naén! Yarin alwan
pareho ya pamakilamo naén!

19 Awta? Endat yon an-iligtas naén ya sar-

ili naén ha arapan yo? Alwa! Anlugurén kon
patél ha Panginoon, gawan ha pakikimiha naén
kan Apo Jesu-Cristo, ay an-ipalinaw ko ha ara-
pan ni Apo Namalyari ya ha ikataniéh hén pani-
wala yo ya kaganawan ya anhabién, haka an-
daygén naén. 20 Mampotog ako ta kayno ha
pamaniraw ko bahén, ay main akon mahélék
ha pamimiyay yo ya a ko malabayan, haka
mahélék yoy pamarala ko kamoyu, ya a yo labay
mahélék. Ta kayno makalaténg akon ampi-
huhubakan, ampiriridyaan, ampihuhuluk, pami-
iimot, pamidadaéh, pamididikaw, kalangkaan,
haka kaguloan. 2! Ampotogén ako ta kayno
mipakaréng-éy akon oman ha arapan ni Apo
Namalyari gawan kamoyu no makalaténg akon
émbayroy pamimiyay yo. Ampotogén ako ét ta
kayno malaténg ko hilay nanyag kasalanan hén
hato ya a pon naghéhé hén nanalibokot ha pa-
manyag lan karawakan kalabayan lawini nanad
ha pamanakéh ha alwa lan ahawa, haka ya panay
hén pamanyag hén kaatag ét ya kagatéan ya ka-
paparéng-éy. Mamalagéhbég ya nakém ko no
émbayroy malaténg ko.

13

Kaatag pon ya babala haka pangumusta

1 No makahiraw ako bahén, ay pantatlon pa-
maniraw ko ya habayto. Haka no main bahén ya
kailangan kon lingonén, ay mahonol yaimpahulat
ni Apo Namalyari, ya wanan hulat, “No main hén

ambad-an hén nanyag hén karawakan, ay kailan-
gan main lowa o tatloy katawo ya mamaptég.”™
2 Ha ikalwan pamaniraw ko bahén, ay binawal ko
hilay nipanyag kasalanan. No a la ét intunggén
ya habayto, ay omanén kon habién kanla, anggan
kanlan ampakihonol kanla ya ubuhén ko hilan
paral-an. 3Daygén koy habayto ha kapangyarihan
ni Apo Namalyari, ta émén ko paptégan kamoyu ya
ampangubat kan Apo Jesu-Cristo ya anhabién ko.
Taganan makapangyarihan ya haka paral-an na
kaw no habaytoy kailangan yo. 4 Hén natsi ya ha
koros, ay éndat lan kaatag ya ayn yan kapangyari-
han, noa, hén nabiyay yan oman, ay namwangan
la, ya atsikanaya ayn kapantag ya kapangyarihan
ni Apo Namalyari. Ha pamaniraw ko bahén, ay
tinééh ko ya andaygén yoy karawakan, gawan ha
pakikimiha ko kana. Noa, ha pag-orong ko bahén,
gawan ét ha pakikimiha ko kana, ay mahélék yo
yamain akon kapangyarihan ya ubat kan Apo Na-
malyarihén paral-an hilay mapanyag karawakan,
no ala itunggén ya habayto.

> Nakém yo, ya dapat yon pakapoliahén no am-
pamiyay kaw hén main paniwala kana. Taganan
muwang yo ya atsi kamoyu hi Apo Jesu-Cristo!
Kayno ayn ya pon kamoyu, no a kaw pon ampani-
wala kana. ¢ Tagandn mamwangan yo ét ya hikoy
pétég ya apostol na! 7 Noa, an-ihalangin naén
kan Apo Namalyari ya a kaw dayi manyag hén hi-
non karawakan ya dapat pamaral-an kamoyu, al-
wan ha ikadayéw naén, noa, émén kaw makadyag
no hinoy mangéd, lumtaw kay man hén nanad

* 13:1 Deuteronomio 19:15.

ayn kapangyarihan gawan a naén naipahlék ya
tungkulan naén hén paral-an kaw. 8 Ta a kay
malyarin humalanghang ha kaptégan, noa, an-
ipamwang naén ya habayto. 9 Ta humigla kay no
nakataniéh ya paniwala yo, lumtaw kay man hén
nanad ayn kapangyarihan. An-ihalangin naén
kaw, ya madyag yoy mangéd ha hélék ni Apo
Namalyari. 10 An-ihulat koy habaytsi kaban ayn
ako pon bahén, ta @émén ha paglaténg ko, ay a kina
kailangan hén ipahlék kamoyu ya tungkulan ya
indin na kangko ni Apo Namalyari hén paral-an
kaw. Ta habaytoy tungkulan ay ha ikataniéh hén
paniwala yo, alwan ha ikaalih hén paniwala yo.

11 Patél ko ha Panginoon, angga tana pon di.
Kaillag kaw. Pakikwanan yon mag-in mangéd
ya pamimiyay yo, haka pakahonolén yoy ka-
ganawan imbilin ko kamoyu. Mikakahundo kaw
haka milalamo kaw hén mangéd ta no daygén yoy
habayto ay magpaidi ya kamoyu hi Apo Namal-
yari, haka maranasan yo ya pamanlugud haka
kapatékbékan ya ubat kana.

12Mikukumusta kaw ta @mén ipahlék ya paman-
lugud yo ha miha ta miha hén nanad patél ha
Panginoon.

Angkumustaén la kaw hén kaganawan ya pinili
ni Apo Namalyari hén mag-in kana. 13 An-
ihalangin kataw ya panay na kaw ingalwan ni
Panginoon Jesu-Cristo, haka panay yon matanam
ya pamanlugud ni Apo Namalyari, haka maubuh
kaw hén magkamain hén mangéd ya pamilalamo

ha miha ta miha gawan atsi kamoyu ya Espiritu
na.

